
HÉRAÐSSKJALASAFNIÐ
Á A K U R E Y R I

Efni: Umsögn um frumvarp til laga um opinber skjalasöfn (heildarlög) - þingskj. 403 -  246 mál, 143. 
löggjafarþing. 

Alm ennar athugasemdir:
Frumvarp það sem nú hefur verið lagt fram er mjög langt, mun lengra en samskonar lög á hinum 
Norðurlöndunum að Danmörk undanskilinni. Það hefur að geyma langar lagagreinar þar sem sum 
ákvæðin ættu frekar heima í reglum eða reglugerðum heldur en rammalöggjöf sem þessari. Í þessu 
frumvarpi er eins og í dönsku lögunum fjallað sérstaklega um upplýsingarétt til skjala í vörslu 
skjalavörslustofnana, en annars staðar á Norðurlöndum er þetta haft einfaldara með því að kveða á 
um upplýsingaréttinn í upplýsingalögum.
Æskilegra væri að fara að fyrirmynd, Noregs, Svíþjóðar eða Finnlands í þessu efni til að auðvelda 
gegnsæi upplýsingaréttar og gera hann skýrari.
Frumvarpið þarfnast vandlegrar athugunar hvað varðar stjórnarskrárvarin réttindi sveitarfélaga 
gagnvart ríkinu.

Il.kafli—Stjórnsýsla 3.-9. grein
Í þessum greinum kemur í ljós ósjálfstæði héraðsskjalasafna gagnvart Þjóðskjalasafni og sveitarfélaga 
gagnvart ríkinu.
Í stjórnarskrá segir að sveitarfélög skulu sjálf ráða málefnum sínum, en þó er í 8. og 9. grein gefið til 
kynna að Þjóðskjalasafn Íslands sé best til þess fallið að geyma skjöl sveitarfélaganna. Valdið til að ráða 
því hvort sveitarfélögin megi starfrækja héraðsskjalasafn liggur hjá þjóðskjalaverði og ákvæði eru þar 
um að flytja megi safnkost á Þjóðskjalasafn gerist sveitarfélög brotleg á einhvern hátt sem ekki er vel 
skilgreindur. Í greinargerð með 7. grein frumvarpsins segir: Þar sem starfssvið og verkefni 
héraðsskjalasafna vaxa umtalsvert með þessum lögum er ljóst að endurnýja þarf og skilgreina á ný 
rekstrarleyfi þeirra héraðsskjalasafna sem nú starfa í kjölfar lagasetningarinnar.
Í kjölfar þessa má því búast við verulegri fækkun héraðsskjalasafna og ákveðin völd þar með tekin af 
sveitarfélögunum.
Það samræmist lítt landsbyggðarstefnu að ríkisstofnun taki við skjölum sveitarfélaga. Aðgengi 
sveitarfélags og íbúa þess að þeim skjölum er varða héraðið verður að vera á heimaslóð. Með 
skjalaflutningi til Þjóðskjalasafns töpuðust einnig störf úr héraði og fjármagn flyttist frá sveitarfélögum 
til ríkis.
Lagt er til að skilaskylda sveitarfélaga sem ekki eiga héraðsskjalasafn til Þjóðskjalasafns verði lögð niður. 
Í stað þess að rýra sjálfstæði sveitarfélaganna með þeim hætti þá verði það frekar aukið með því að 
skylda sveitarfélög sem ekki eru aðilar að héraðsskjalasafni til að stofna slíkt safn eða gerast aðilar að 
söfnum sem fyrir eru í næsta nágrenni.

Í 6. grein er fjallað um stjórnarnefnd. Í stað stjórnarnefndar af þessum toga er lagt til að stofnað verði 
sérstakt skjalaráð sem hefði yfirumsjón með opinberri skjalavörslu á Íslandi. Sú tillaga kom einnig fram 
í umsögn Félags héraðsskjalavarða til mennta- og menningarmálaráðuneytis þann 21. desember 2010 
og í minnisblaði til ráðherra þann 26. mars 2012 og vísast hér með til þeirra. Slíkt ráð yrði á vegum ríkis 
og sveitarfélaga, það stuðlaði að jafnvægi, einingu og samstarfi og yrði æðsta vald og 
samstarfsvettvangur um opinbera skjalavörslu á Íslandi. Í skjalaráðinu ætti sæti auk fulltrúa frá 
Sambandi íslenskra sveitarfélag fulltrúi frá Félagi héraðsskjalavarða.
Ef hins vegar stjórnarnefnd Þ.Í. verður eins og frumvarpið kveður á um og því verður ekki viðkomið að 
setja á fót skjalaráð þá er brýnt að í henni sitji héraðsskjalavörður. Sjónarmið héraðsskjalavarða sem 
flestir sinna umdæmum utan höfuðborgarsvæðis eru mikilvæg rödd inn í nefndina og ómissandi fulltrúi 
sveitarfélaganna.

III. kafli -  Starfsemi og hlutverk opinberra skjalasafna 10.-17.grein
Í 14. grein gildandi laga er sérstaklega kveðið á um hvaða stjórnvöld og lögpersónur eigi að skila skjölum 
sínum til héraðsskjalasafna m.a. félög og samtök „sem njóta verulega styrks af opinberu fé og starfa 
eingöngu innan umdæmis héraðsskjalasafnsins." Þetta er fellt niður. Með þessu dregst skilaskylda á 
skjalasöfnum til héraðsskjalasafna saman.
11. gr. frumvarpsins felur í sér fækkun á afhendingarskyldum aðilum -  þeim sem eru skilaskyldir er 
fækkað frá því sem nú er skv. lögum og reglugerð um héraðsskjalasöfn, það felur í sér skerðingu t.d. á 
upplýsingarétti almennings.
Í greininni er rætt um að skilaskylda sé takmörkuð við lögaðila sem eru 51% eða meira í opinberri eigu. 
Eðlilegast væri að hið minnsta eignarhald opinberra aðila geri það að verkum að skilaskylda myndist. 
Saga fyrirtækja sem sveitarfélög hafa staðið að, að meira eða minna leyti þó að eignaraðild nái ekki 
51%, getur með þessu móti fallið í gleymsku, það er eins og fyrirtækið hafi aldrei verið til og ekki er 
hægt að veita upplýsingar úr þeim skjölum sem ekki varðveitast á opinberu skjalasafni.
Í 13. grein er fjallað um einkaskjalasöfn. Þar er m.a. talað um að einkaskjalasöfn sem enginn hefur 
umráðarétt yfir skuli fela Þjóðskjalasafni til varðveislu. Þarna er réttara að láta nærliggjandi 
héraðsskjalasöfn varðveita slík skjöl milliliðalaust. Að öðru leyti á það við um einkaskjalasöfn að eigandi 
eða umráðamaður þeirra ræður því hvaða safn hann velur fyrir varðveisluna en tryggast er að afhenda 
það opinberu skjalasafni.

IV. kafli -  Skjalastjórn og skjalavarsla afhendingarskyldra aðila 18.-20. grein
19. gr. Skjalastjórn og skjalavarsla. Í fyrstu málsgrein er Þjóðskjalasafni Íslands ætlað að setja stjórnsýslu 
sveitarfélaga reglur um tilhögun skjalahalds og skjalavörslu, skráningu, flokkun og frágang til 
afhendingar skjalavörslustofnun og samþykkt skjalavistunarkerfa. Skv. 43. grein frumvarpsins verða 
þær ákvarðanir ekki kærðar til ráðherra. Ekki er kveðið á um samráð við héraðsskjalasöfn eða þeim 
tryggð nein áhrif á þetta. Þetta er óviðunandi. Gengið er framhjá fagmönnum sveitarfélaganna og 
sjálfstæði sveitarfélaganna með þessu.
20. gr. Varðveisluskylda og förgunarreglur. Þjóðskjalasafn Íslands og þjóðskjalavörður fá óheft 
ákvörðunarvald um eyðingu skjala í skjalasöfnum með samþykkt eða reglum um skjalavörslu. Skv. 43. 
grein frumvarpsins verða þær ákvarðanir ekki kærðar til ráðherra. Enn er gengið á rétt sveitarfélaga til 
að ráða sjálf sínum málefnum. Þau geta verið skikkuð til að farga skjölum sem þau vilja ekki farga.

V. kafli -  Aðgangur almennings að skjölum opinberra skjalasafna 21.-25 grein
Þetta lagafrumvarp fjallar sérstaklega um upplýsingarétt til skjala í vörslu skjalavörslustofnana, en slíkt 
er annars staðar á Norðurlöndum haft einfaldara með því að kveða á um upplýsingaréttinn í 
upplýsingalögum. Þetta flækir verulega upplýsingaréttinn og er ekki til bóta. Einnig eru nokkur atriði í 
lagafrumvarpinu þess eðlis að þau eiga fremur heima í reglugerðum sé til þess hugsað að um

rammalöggjöf er að ræða. Nokkuð er um millivísanir innan laganna og mikið er undir greinargerðinni
komið til lögskýringa þar sem texti laganna er ekki nægilega skýr.
25. grein um leynd á skjölum til 110 ára ætti að fella niður.

X. kafli M álsm eðferð, stjórnsýslukæra og ábyrgð 37.-43. grein
37. gr. Um beiðni um aðgang að skjölum, 3. málsgreinin á ekki heima í lögum og er því lagt til að hún
verði tekin út. Afgreiðslumáti verður að fara eftir málefninu hverju sinni.
41. gr. Ljósrit eða afrit af skjölum o.fl. Þetta ætti frekar heima í reglugerð og vafasamt er að tala um 
krónutölu í lögum sem væntanlega eiga að gilda í talsverðan tíma.

Annað:
Úr gildandi lögum eru felld eftirtalin atriði án rökstuðnings og getur það orðið skaðlegt starfsemi 
opinberra skjalavörslustofnana:
•  Ákvæði 6. gr. gildandi laga er horfið: „Ný skjalavistunarkerfi og skjalageymslur skulu samþykkt af 
Þjóðskjalasafni áður en þau eru tekin í notkun." Þetta er mikilsvert atriði í eftirlitsstörfum 
skjalavörslustofnananna sem virðist týnast í öllum upplýsingaréttarákvæðunum. Þetta hlutverk 
Þjóðskjalasafns má ekki rýra.
•  Skylda til að skrásetja varðveitt skjalasöfn í 6. tl. 4. gr. gildandi laga. Nauðsynlegt er að safnkosturinn 
sé skráður. Óskráð skjöl eru týnd og ónothæf. Skráning er forsenda aðgengis. Þessi skylda er 
nauðsynleg til að tekið verði á uppsöfnuðum vanda óskráðra skjala en bæði er þar um að ræða opinber 
skjöl og einkaskjöl. Nútímalegar kröfur um skráningu skjalasafna skv. faglegum stöðlum leiða til þess 
að jafnvel þarf að endurskrá eldri skjöl. Skráning eftir þessum stöðlum er m.a. forsenda nýtingar 
upplýsingatækni í starfsemi skjalasafnanna.
•  Skylda til að halda opnum lestrarsal fyrir almenning sem er í 8. tl. 4. gr. gildandi laga er horfin úr 
löggjöfinni. Þetta er kjarnaþjónusta skjalavörslustofnana við almenning. Tryggir milliliðalausan aðgang 
að frumritum skjala jafnt almenningi sem stjórnvöldum og fræðimönnum. Aðgengið er 
endurgjaldslaust.
•  Í 5. tl. 4. gr. skylda til að gangast fyrir fræðslu um skjalavörslu fyrir fólk sem á að annast skjalavörslu 
í opinberum stofnunum, svo sem með námskeiðum og leiðbeiningarritum.
•  Í 7. tl. 4. gr. gildandi laga er skylt að koma upp handbókasafni um skjalfræðileg og sagnfræðileg efni.
•  Viðgerða- og bókbandsstofa í 10. tl. 4. gr. gildandi laga hverfur. Það er áfall fyrir forvörslu skjala á 
Íslandi sem er í engu minna mikilvæg en forvarsla forngripa eða listaverka.

Aðalbjörg Sigmarsdóttir héraðsskjalavörður 
Héraðsskjalasafnsins á Akureyri

